
 Бугунги кунда жаҩондаги кўплаб кутубхоналар фаннинг турли соҩалари бўйича 

электрон таълим ресурслари билан таъминланган. Мазкур ўқув-методик адабиѐтлар 

базаси талабаларнинг мутахассислик фанлари бўйича назарий билимларни чуқур 

ўзлаштириши ва амалиѐтга татбиқ этиши учун самарали хизмат қилмоқда. Бироқ 

талабаларнинг муайян қисмини кўриш имконияти чекланганлар ташкил қилади. Уларни 

электрон шаклдаги ўқув адабиѐтлари билан таъминлашда аудиокитоб ва турли тилларга 

хосланган овоз синтезаторлари муҩим восита вазифасини ўтайди. 

 Статистик маълумотларга кўра, кўзи ожиз шахслар учун мўлжалланган 

av3715.ru сайтида 37520 дан ортиқ аудиокитоб шаклидаги адабиѐт жамланган. [1, 26] Кўзи 

ожиз китобхонлар учун ўзбек тилида яратилган аксарият аудиокитоблар бадиий услубга 

хос бўлиб, уларнинг муайян қисми Интернет саҩифаларига жойлаштирилган. [2] Аммо 

кўриш имконияти чекланган шахслар билим савиясининг юқори босқичга кўтарилиши, 

жамиятда муносиб ўрин эгаллашида миллий тилимизда яратилган ўқув-илмий 

адабиѐтларнинг аудиокитоб шаклидаги нусхалари ҩам ниҩоятда муҩим аҩамиятга эга. 

Сўнгги йилларда Ўзбекистонда бу борада муайян ишлар амалга оширилди, хусусан, 2015-

2017 йилларда А-1-61 рақамли ―Кўриш имконияти чекланган талабалар учун 

тилшунослик фанлари бўйича аудиокитоб таъминотини яратиш‖ мавзусидаги давлат 

амалий гранти лойиҩаси доирасида 14 номдаги аудиомаҩсулот тайѐрланди. Ўзбек тили 

тарихи, умумий тилшунослик, матн лингвистикаси, социолингвистика, психолингвистика 

каби фанлар, ―Ҩозирги ўзбек адабий тили‖ фанининг ―Фонетика‖, ―Лексикология‖, 

―Синтаксис‖ бўлимларига оид ўқув адабиѐтларининг аудиокитоб шаклидаги нусхалари, 

мутахассислик фанлари бўйича курс иши, магистрлик диссертациясини ѐзишга доир 

босма ва аудиокитоб шаклидаги услубий кўрсатмалар, тилшуносликка оид диссертация, 

монография ва мақолалар мазмунини акс эттирувчи  аудиомаълумотлар тўпламлари 

шулар жумласидандир. Аудиокитоб шаклида тайѐрланган ―‖Ҩозирги ўзбек адабий тили‖ 

фанига оид ўқув қўлланма [3],  курс иши [4] ва магистрлик диссертациясини ѐзишга доир 

услубий кўрсатма [5] учун Ўзбекистон Республикаси Интеллектуал мулк агентлигидан 

гувоҩномалар олинди, маҩсулотлар Ўзбекистон ва Қорақалпоғистондаги  йирик давлат 

кутубхоналари, филология факультетлари мавжуд олий ва ўрта махсус таълим 

муассасаларининг ахборот-ресурс марказлари, кўзи ожизлар кутубхоналарига тақдим 

этилди, ZiyoNET порталига ҩам жойлаштирилди.. 

Маълумки, ўзлаштирилган билимларни мустаҩкамлаш жараѐнига оид муаммолар 

назарияни амалиѐт билан боғлаш орқали ҩал этилади. Юқорида қайд этилган лойиҩа 

доирасидаги фаолият давомида  бу борада эришилган натижалар ―Ҩозирги ўзбек адабий 

тили‖ ―фанидан лаборатория ишлари (кўриш имконияти чекланган талабалар учун)‖ 

номли ўқув қўлланма ва унинг аудиокитоб шаклидаги нусхасида ўз аксини топган. [3] 

Мазкур қўлланмада кўзи ожиз талабаларда тил бирликларини синтактик таҩлил қилиш, 

далилий материалларни қиѐслаш асосида умумлашма хулосалар чиқариш, илмий 

манбалар устида ишлаш, уларга муносабат билдириш, илмий шарҩлар ѐзиш малакаларини 

ривожлантиришга хизмат қиладиган топшириқлар тизими ишлаб чиқилган. Тилшунослик 

фанларига оид ўқув-илмий адабиѐтларда шартли қисқартмалар, лисоний қолиплар, 

диаграммалар, схематик таҩлил намуналари, график тасвирлар ҩам кўп ишлатилади. 

Уларни оғзаки нутқ орқали кўзи ожиз китобхонга тушунарли тарзда баѐн этиш ўзига хос 

методик ѐндашувни талаб этади. Қўлланмани тайѐрлашда масаланинг бу жиҩатига 

алоҩида эътибор қаратилган. Бунда  тавсифлаш, таснифлаш, қиѐслаш, зидлаш, семантик 

дифференциация, замонавий лингвистик моделлаштириш методлари қўланилган, 

инновацион педагогик технологиялар, грамматик ўйинлардан ижодий фойдаланилган. 

Аудиокитоб таъминоти орқали кўзи ожиз шахсларда фан соҩалари бўйича 

мустақил изланиш имконияти кенгаяди, уларнинг ўқув-илмий фаолияти учун қулай 

шароит яратилади. Бироқ фан тараққий этар экан, унда қўлга киритилган ютуқлар таълим 

соҩасига татбиқ қилиб борилаверади. Шу тариқа ўқув адабиѐтларининг янги авлодлари 

ҩам юзага келади. Уларнинг ҩар бирини аудиокитоб сифатида шакллантириш ѐки кўзи 

ожиз шахслар учун мўлжалланган, аммо катта ҩажмни эгаллайдиган Брайль ѐзувига 

ўгириш узоқ вақт ва кўп маблағ талаб қилади. Демак, кўзи ожиз шахсларнинг турли 

соҩаларга оид янги адабиѐтлардан фойдаланиши учун қулайлик яратишга аудиокитоблар 

билан бир қаторда, ихтиѐрий электрон матнни овозли сигналга айлантирувчи дастурий 

маҩсулотларни тайѐрлаш орқали ҩам эришилади. Компьютер тилшунослигида бу турдаги 

дастурий маҩсулот ―нутқ синтезатори‖ деб номланади. Фанда ―нутқни синтезлаш‖ 

термини кенг ва тор маънода қўлланилади. Бу термин кенг маънода  нутқий сигнал 

шаклларининг нутқ параметрлари бўйича қайта тикланиши; тор маънода эса нутқий 

сигналнинг матн кўринишда шаклланишини англатади. Тадқиқотларда нутқ 

синтезаторининг қуйидаги турлари ўзаро фарқланади:  

1. Луғат захираси чекланган синтезаторлар. 

2. Луғат захираси чекланмаган синтезаторлар. [6] 

Луғат захираси чекланган  синтезаторларда нутқ матний ахборотни синтезлаш 

жараѐнида маълум кетма-кетликда ифодаланадиган алоҩида сўз ѐки гаплар кўринишида 

сақланади. Бу турдаги тизимларда ишчи база сухандон томонидан олдиндан талаффуз 

қилинади, уни сақлашда зарур сиғимни камайтириш учун кодлашнинг турли методларини 

қўллаган ҩолда рақамли шаклга ўзгартирилади.  

Луғат захираси чекланмаган синтезаторларда нутқ элементлари фонемалар ѐки 

бўғинлар ҩисобланади, Шу туфайли уларда оддий компановкалаш эмас, балки фонетик 

қоидалар бўйича синтезлаш методи қўлланилади. Бу метод бирмунча истиқболли 

ҩисобланади.  Чунки у ихтиѐрий зарурий луғат билан ишлашни таъминлайди. 

Қоидалар бўйича тўлиқ нутқ синтези нутқий сигналнинг барча параметрлари 

бўйича, шунингдек,  олдиндан маълум бўлмаган матнни бошқариш имконини берувчи 

синтез усулидир. Ушбу синтезлаш усули қўлланилганда нутқий сигналлар таҩлили 

асосида олинган параметр (ўлчовлар) хотирада товушларнинг сўз ва жумлаларни ҩосил 

қилиш қоидалари асосида тўлиқ сақланади. Бунда амалга оширилаѐтган синтез нутқий 

талқинни моделлаштиришда аналог ѐки рақамли технологияларни татбиқ этиш асосида 

намоѐн бўлади. Шу билан бирга, мазкур усулдаги нуқ синтези жараѐнида фонемаларнинг 

уланиш параметрлари ва қоидалари мунтазам равишда маълум бир вақт, яъни 5-10 мс 

оралиғида киритиб борилади. Матнни овозли сигналга айлантиришда қоидалар бўйича 

нутқ синтези методидан фойдаланиш инсон нутқи элементлари қўлланмаган ҩолдаги ва 

дастурлаштирилган акустик билимлар ҩамда лингвистик чегараларга асосланади. Бундай 

усулга асосланган синтез тизимларида икки хил ѐндашув фарқланади. Биринчи ѐндашув, 

асосан, инсон нутқий ифодаси тизимини яратиш моделига қаратилгани билан ўта 

муҩимдир. Мазкур усул ―артикулятор синтез‖ деб номланади. Нутқни синтезлашга  оид 

иккинчи ѐндашув  - қоидалар бўйича синтезнинг формант кўринишида бўлиб, бу усулда 

ишлаб чиқилган синтезеторларнинг имконияти ва табиийлиги шу даражага етказиладики, 

улар ѐрдамида сунъий товуш талаффузини инсон табиий талаффузига максимал даражада 

яқинлаштириш мумкин бўлади. [7] Жумладан, eSpeak синтезатори турли формантлар 

синтезидан фойдаланади. Бу дастур овоз тўлқинларини қўшиш орқали унли ва ундош 

товушларни ҩосил қилади. Ундан буйруқларни амалга оширувчи дастур ѐки маълумот 

улашувчи кутубхона сифатида фойдаланиш мумкин. 

eSpeak  нутқ ҩосил қилувчи тил дастурида ишлайди. У овозни ўзгартиришга ѐрдам 

берувчи товушни кучайтириш, кучсизлантириш, унга турли эффектлар, жумладан, 

пичирлаш ѐҩуд овозни йўғонлаштирувчи ва бир маромда ифодаланиши учун овоз 

частоталарини форматлашга хизмат қилувчи матнли файлларни ўз ичига олади. [8] 

eSpeak  инглиз, эспиранто, француз, ҩинд, форс, турк, озарбайжон каби ўнлаб 

тилларга оид матнларни овозли сигналга ўтказиш таҩлилини бирмунча самарали амалга 

ошириш имконига эгадир. Шу жиҩатдан ўзбекча матнларни нутқ синтезатори орқали 

ифодалаш учун лингвистик таъминот яратишда ҩам мазкур дастурда мавжуд 

имкониятлардан ижодий фойдаланиш мақсадга мувофиқ. Ўзбек тилида мавжуд 

фонемалар ва уларнинг нутқий ифодаси учун хизмат қилувчи овозларни танлаб олишда 

eSpeak edit дастури базасидан фойдаланилиши, зарурат бўлса, овоз қайта  ишланиб, 

ҩозирги ўзбек тилининг адабий талаффуз меъѐрларига мувофиқлаштирилиши лозим. 

Синтезатор базасига ўзбек тилини қўшишда дастлаб фонемаларнинг нутқий ифодаси учун 

қоидалар киритилади. Масалан, муайян ҩолатларда ўзбек тилидаги ―b‖ жарангли ундоши 

талаффузда ўзидан олдинги ѐки кейинги товуш таъсирида жарангсизлашади. Бу қоида 

eSpeak  тилига мослаштирилилганда қуйидагича акс этади. Дастллаб ―b‖ фонемаси учун 

гуруҩ очилиб, унинг талаффуздаги барча вариантлари кўрсатилади: 

group b 

    b            b 

          b (_        p   

    b (k      p 

    b (s        p 

    b (t        p 

    b (h        p 

    b (x        p 

    s) b        p 

Биринчи қаторда ―b‖ фонемасини ўзгаришсиз талаффуз қилиш (bola), иккинчи 

қаторда ―b‖ сўз охирида келса,  ―p‖ тарзида  ифодалаш (maktap), учинчи қаторда ―b‖ дан 

кейин ―k‖ келса, ―p‖ тарзида талаффуз қилиш (dastlapki), охирги қаторда ―b‖ дан олдин ―s‖ 

келса, ―p‖ деб ўқиш (ispot) буйруғи берилган. Қоидалар ва буйруқлар дастур базасига шу 

йўсинда киритиб борилса, у орқали ўзбек тилидаги матнни эшитиб тушуниш осон кечади. 

Ҩозирги вақтда кўзи ожиз шахсларда замонавий компьютер технологиялари ва 

дастурларидан мустақил фойдаланиш имконияти мавжуд. Шу жиҩатдан интернет 

саҩифаларига улар учун рус, инглиз ва бошқа тилларда тайѐрланган компьютер 

сабоқларига оид аудиоқўлланмаларнинг жойлаштирилгани ҩам диққатга сазовор. [9] Бу 

орқали кўзи ожиз шахсларнинг электрон ўқув адабиѐтлар, замонавий мультимедия 

технологияларидан мустақил фойдаланиши, интернет саҩифаларида эълон қилинган 

янгиликлардан хабардор бўлиши,  танлаган мутахассислиги бўйича фойдали меҩнатга 

жалб қилиниши билан боғлиқ муаммоларга инновацион ечим топилади. Чунки компьютер 

сабоқларини чуқур ўзлаштирган кўзи ожиз шахслар тифлотехник дастурлар, қурилмалар 

воситасида электрон матнларни эшитиш, ўқиш, ѐзиш, таҩрирлаш, ҩисоб-китоб ишларини 

амалга ошириш, компьютер саводхонлигига оид ўқув курсларида тренер вазифасини 

бажариш, кичик ҩажмдаги компьютер дастурларини яратиш имконига эга бўлади. 

Аудиокитоб ва тифлокомпьютер воситалари уларнинг дастурчи мутахассис бўлиб 

етишишида ҩам муҩим манба вазифасини ўтайди. Компьютер саводхонлигига эга бўлган 

кўзи ожиз ѐшлар турли хил қўнғироқ марказлари, овоз ѐзиш студияларида оператор 

вазифасини бажариши, узоқ масофадан туриб, компьютер фойдаланувчиларига тезкор 

амалий (дастурий) ѐрдам кўрсатиши, интернет тармоғи орқали тадбиркорлик фаолиятини 

кенг йўлга қўйиб, ишбилармон шахсга айланиши мумкин. Натижада аҩолининг бандлиги 

муайян даражада таъминланади, мамлакатда ижтимоий-иқтисодий самарадорлик ортади.. 

Бу эса 2017-2021 йилларда Ўзбекистон Республикасини ривожлантиришнинг бешта 

устувор йўналиши бўйича Ҩаракатлар стратегияси ва унга уйғун бўлган БМТнинг 

Барқарор ривожланиш мақсадларига мувофиқ узлуксиз таълим тизимини янада 

такомиллаштириш, сифатли таълим хизматлари имкониятларини ошириш, меҩнат 

бозорининг замонавий эҩтиѐжларига мос юқори малакали кадрлар тайѐрлаш сиѐсатини 

давом эттириш, таълим муассасаларини замонавий ўқув-методик қўлланмалар билан 

таъминлаш (1) борасида белгиланган вазифаларнинг  амалий ифодаси учун хизмат 

қилади; Презедентимиз Ш.М.Мирзиѐевнинг ―Китоб маҩсулотларини нашр этиш ва 

тарқатиш тизимини ривожлантириш, китоб мутолааси ва китобхонлик маданиятини 

ошириш ҩамда тарғиб қилиш бўйича комплекс чора-тадбирлар дастури 

тўғрисида‖ги Қарори, ―Ногиронлиги бўлган шахсларни давлат томонидан қўллаб-

қувватлаш тизимини тубдан такомиллаштириш чора-тадбирлари тўғрисида‖ги Фармонида 

қайд этилган овоз орқали бошқариш мақсадида компьютер операцион тизимлари учун 

махсус дастурлар яратиш, давлат органлари ва ташкилотларининг расмий сайтларида 

ногиронлиги бўлган шахслар учун қўшимча имкониятлар жорий этиш   каби вазифалар 

ижросининг таъминланишида ўзига хос ўрин тутади . 

